
SALUBRIDAD PUBLICO

Durante e pandemia nos retonan den cuido a keda accentua. Ta evidente cu nos sector 
medico mester di atencion urgentemente. Mientras tin lista di espera largo den hopi area 
di cuido, nos profesionalnan tambe mester di mas ayudo y sosten. E situacion precario 
di Aruba su finansas, e pendiente recorte di Afl. 5 miyon mensual den presupuesto di 
AZV y e discrepancianan di remuneracion di profesionalnan medico compara cu otro 
partinan di Reino ta un causa di preocupacion y incertidumbre.

Nos vision ta crea un structura di cuido cu ta inclui cuido preventivo caminda e 
pashent ta central. 

- Cuido Preventivo

- Fortificacion di AZV y DVG 

- Gastonan di AZV

- Cuido Interinsular

- Salud Mental

- Adiccion

- Legalisacion di Eutanasia

- Legalisacion di Cannabis Medicinal y Remedinan Alternativo

- Legalisa Abortus

- Introduccion di un ‘Patient Bill of Rights’

- Introduci un Patiëntenraad

- Inventarisacion di Premie pa Pensionadonan 

- Acreditacion di Mediconan 

- Cuido pa Anciano 

- ImSan (Instituto Medico San Nicolas) 

- Innovacion den Cuido

CUIDO PREVENTIVO - CAMBIO DI MISION Y META DI AZV

Nos kier brinda AZV cu un proposito mas amplio y cambia e ‘Landsverordening Zieke-en 
ziektekostenverzerkering’ pa sigura cu AZV lo por ofrece cuido preventivo y no solamente 
curativo. Esaki lo inclui examinacion regular di pashentnan asina facilita e diagnostico 
mas trempan y te hasta por yuda preveni desaroyo di malesanan. Nos ta di opinion a 
largo plazo esaki lo reduci e gastonan di AZV y mehora cuido pa nos poblacion.

Reino Unido su National Health Service ta e sistema di cuido universal cu mas 
eficientemente ta cubri henter poblacion y nos lo kier replica proceduranan pa mehora 
cuido y baha gasto di AZV.

FORTIFICACION DI AZV Y DVG

Nos ta kere cu e siguiente departamentonan mester di fortificacion sea door di mas 
fondo y/of personal.

- Gele Koorts en Muskieten Bestrijding (GKMB);

- DVG – Department of Food and Consumer Product Inspection and Hygiene ta encarga
cu tur control na hotel, restaurant etc y nos kier fortifica e toezichthouders den forma 
di bijscholing. Asina nan lo por desplega nan trabao den un forma responsabel segun 
standards internacional;

- Servicio Veterinario lo mester evalua si nan lo kier keda den servicio di DVG of si nan
lo kier habri nan practica pa elimina cualkier conflicto di interes;

- Servicio di registracion di personal medico lo mester keda actualisa mas regularmente
pa garantisa un mihor bista di kende ta trahando;

- Evalua Kwaliteits Instituut Aruba cu of bao supervision di Ministerio di Salud y
Inspeccion Hulandes;

- Separa Inspeccion di Remedi for di Inspeccion di Salud Aruba (IVA) manera tabata 
stipula den e Ordenanza Inspeccion di Remedi prome cu IVA a keda funda;

- Fortifica Inspeccion di Salud Aruba (IVA) pa por tin un miho bista riba calidad y
siguridad di henter sector di cuido, cu a cuminsa funciona desde 1 januari 2017;

- Introduci un rekisito pa Director di Salubridad Publico tin experencia den mundo
medico;

- Aruba mester mas handhaving, mester acredita toezichthouders pa asina por mihor
controla unda fondonan ta bay, fortifica manehonan existente y introduci esnan cu 
falta.

GASTONAN DI AZV

Den e Landspakket Tema F tin sugerencia-
nan cu lo yuda baha gasto incluyendo:

- adkisicion conhunto di medicamento,
recurso, material y ekipo [cu hospitalnan 
den teritorio Caribense di Reino]

- capacitacion regional y planificacion
di capacidad di personal di cuido 
(reduccion di gasto di capacitacion 
mediante e reduccion di e formacion 
den e extranhero);

- specialista medico cu ta ofrece
cuido segura den servicio di hospital 
(sterfhuisconstructie); 

Nos ta kere cu un plan di reduccion di 
gasto y/of mas contribucion na fondo di 
AZV mester inclui tambe:

- Inventarisacion di e gastonan di salario
dentro di AZV 

- 0-meting den gastonan di huisartsen-
praktijken pa evalua si por crea mas 
eficiencia

- Ampliacion di AZV+ unda como
asegurado bo lo por cumpra servicionan 
adicional riba pakete basico

- Percura cu personanan di exterior 
no ta abusa di nos sistema di cuido 
universal door di p.e. cumpra un cas y 
establece residencia na Aruba como e 
forma menos costoso di asegura nan 
mes 

- Na momento di manda pashentnan
den exterior mester crea un 
behandelingsplan cu ta continua 
despues di nan regreso. Mester mehora 
comunicacion entre dokternan local y 
dokternan den exterior cu ta trata nos 
pashentnan.

- Introduci un behandelingsovereen- 

komst pa pashentnan cu bay den 
exterior cu ta detaya den ki tempo nan 
lo wordo trata y cu gastonan adicional 
di cualkier retraso atribui na e hospital 
stranhero lo wordo deduci di nan pago, 
por ehempel

- Percura cu un Call Center ta na altura
di e pashentnan y kiko ta nan stand 
van zaken

- Dentro di loke polisanan di seguro ta
permiti, stimula mihor cooperacion 
y comunicacion incluyendo data 
sharing entre doctornan local y den 
exterior

- Conscientisa pueblo tocante e costo di
nan cuido door di manda recibonan 

- Modernisa leynan laboral 

- Reconoce cu AZV no por sigui den
su forma actual y mester studia e 
introduccion di un eigen bijdrage 
(co-payment) pa evita cu mester haci 
recorte den basis pakket

- Mehora educacion tocante
alimentacion 

E acuerdo cu Hulanda tambe ta yama 
pa ‘racionalisa e atencion di laboratorio 
y reduci e cantidad di laboratorio,’ nos ta 
kere den operacion di un mercado liber y 
nos lo mester wak mas estudio con esaki 
lo baha gasto. Adkisicion conhunto sigur 
lo beneficia tur e instancianan concerni y 
esaki ta algo cu nos lo kier mira implementa 
mas pronto cu ta posibel. 

E retonan di cuido medico den e 
islanan, incluyendo Aruba, ta cu pa 
ofrece un servicio di cuido extensivo 
eficientemente mester un poblacion di 
mas o menos 500,000. E Landspakket ta 
tuma e posicion cu uniendo e diferente 
teritorionan Caribense di Reino encuanto 
specialisacion medico lo yega mas cerca 
di duplica esey.

CUIDO INTERINSULAR

‘Reduci cantidad di transmision medico 
pa pais terciario mediante ampliacion di 
oferta di cuido den teritorio Caribense di 
Reino (cuido specialisa superior)’

Esaki ta un meta di e Landspakket cu 
por ta contra-productivo. Ainda nos no a 
wak suficiente evidencia cu e islanan lo 
por duplica economies of scale manera 
ta posibel na Colombia, cu ta e destino di 
mayoria di e pashentnan cu nos ta manda 
afor. Mirando e falta di conexion aereo 
interinsular y e costo mas halto di estadia 
na e teritorionan di Caribe Hulandes, nos 
no ta convenci cu esaki lo baha gasto y/
of mehora cuido. Si nos ta kere cu mester 
bin mihor regulacion ora pashent wordo 
manda den exterior. 

SALUD MENTAL

Na Aruba actualmente tin mas o menos 
12,000 persona den necesidad di cuido 
pa salud mental. Solamente 25% di nan ta 
ricibi cuido y listanan di espera ta largo. 
Demanda ta hopi mas grandi cu capacidad 
y mayoria di e casonan lo por wordo trata 
pa psicologo. Nos ta kere cu ta importante:

- Profesionalisa loke nos tin

- Alcansa pashentnan acute

- Apoya dokternan di cas 

Aworaki ta inaceptabel cu 7-8k hende tin 
derecho di cuido pero no ta ricibi’e y cu 
te hasta den casonan di mucha e lista di 
espera ta mas cu un aña. 

Percura cu gobierno su 'Flexible Assertive 
Community Treatment (FACT)' team ta 
bon ekipa cu personanan capacita pa 
atende cu e retonan den cuido di salud 
mental. 

Mester mehora e compartimento di data 
entre e diferente instancianan incluyendo 
dokternan di cas, Respaldo, FMAA y SPD. 
Tambe mester mehora e facilidad pa 
dokternan di cas por transferi pashent pa 
un di e respectivo instancianan. 

Studia e posibilidad di centralisa cuido pa 
salud mental y combina e tres instancianan, 
FMAA, Respaldo y SPD. 

Profesionalisa estudio pa cuido di salud 
mental na Aruba y hisa e cantidad di p.e. 
GZ psicologo. 

ADICCION

Nos lo kier inverti mas den centro di 
rehabilitacion pa mehora cuido pa nos 
adictonan. Adiccion ta un sintoma y como 
parti di cualkier programa di rehabilitacion 
mester inclui tratamento psicologico. 
Tambe nos kier sigura cu tin suficiente 
'halfway house' pa brinda adictonan den 
recuperacion un stap intermediario pa nan 
saneamento y eventual reintegracion den 
sociedad y mercado laboral. Nos kier mira 
mas programa di educacion como parti di 
nos curiculo pa conscientisa muchanan 
desde un edad jong di comportamentonan 
adictivo y recursonan di ayudo manera 
gruponan di auto-ayuda.

LEGALISACION DI EUTANASIA

Den discusion tocante eutanasia mester 
considera pashentnan cu ta terminal y 
tin e deseo pa termina nan bida pa por 
mitiga mas sufrimento. Nos ta kere cu 
despues di restructuracion di nos sistema 
di salubridad publico, lo ta apropia pa 
studia e tema di eutanasia y con mihor por 
structura esaki hunto cu guia y sosten pa 
famia. 

Nos estudio cientifico a señala cu 
actualmente na Aruba 43% di nos poblacion 
ta di opinion cu eutanasia ta hustificabel, 
31% ta contra y 27% no tin opinion. 
Claramente e apoyo pa introduccion di 
eutanasia ya caba ta existi den pueblo dus 
nos ta kere e siguiente pasonan mester ta:

- Haci un estudio pa determina e
demanda pa eutanasia

- Crea un concepto di ley cu lo por
keda introduci pa establece y regula e 
procedura 

LEGALISACION DI CANNABIS MEDICINAL 
Y REMEDINAN ALTERNATIVO

Como partido Liberal Progresista nos ta 
kere firmemente den brinda e libertad na 
e individuo pa por explora tratamentonan 
alternativo bao guia di un profesional. 
Nos ta kere den ampliacion di remedinan 
disponibel pa no solamente uso di p.e. 
CBD Oil y otro productonan manera 
remedinan natural. Por ehempel, den 
caso di un persona cu un solo riñon ta 
hopi importante incorpora mas remedi 
natural cu ta posibel pa salvaguardia su 
sobrevivencia. 

Na Aruba antes tabata tin un cultura 
grandi di curandero cu tabata haci uso 
di mata y otro remedi natural pa sanea y 
sostene personanan cu resultado positivo. 
Na Reino Unido e National Health Service 
ta inclui e posibilidad di tratamento 
segun medicina Chines tradicional. Na 
Cuba ta utilisa acupuntura como parti 
di nan sistema nacional di salud. Nos ta 
kere si AZV cubri cierto tratamentonan 
alternativo cu a demostra di funciona y 
tambe remedinan natural wordo miho 
controla por tin beneficio holistico pa nos 
pashentnan.
 

LEGALISA ABORTUS 
Nos ta un partido Pro-Choice y ta kere cu 
e individuo mester tin autonomia ariba 
su mesun curpa. Evita abortus mester ta 
un meta nacional, nos ta di opinion cu e 
mihor manera pa logra esaki ta atraves di 
educacion y no prohibicion. 

Nos lo kier legalisa y introduci un sistema 
di control cu ta garantisa siguridad di e 
pashent pero tambe haci e procedura 
castigabel despues di p.e. 16 siman pa 
tanto profesional medico como pashent. 

Legalisacion di abortus mester wordo 
combina cu un structura di cuido social pa 
brinda e pashent tur guia y sosten pa por 
tuma e decision corecto pa su persona. E 
structura di guia y sosten mester continua 
despues di e proceso pa tanto e pashent 
como su famia si nan ta desea.
Segun nos estudio cientifico, actualmente 
na Aruba 40% di nos poblacion ta di opinion 
cu abortus ta hustificabel, 43% ta contra y 
17% no tin opinion. Como partido Liberal 
Progresista nos ta kere den libertad di e 
individuo pa haci su mesun escohencia di 
kiko ta lo corecto pe.

INTRODUCCION DI UN 'PATIENT BILL 
OF RIGHTS' 

Nos ta kere den haci e pashent central 
y kier introduci un Patient Bill of Rights 
manera ta existi na Merca pa sigura cu tur 
cliente di AZV ricibi:

- Informacion tocante nan tratamento

- Acceso na servicionan di emergencia 

- Respet y ningun discriminacion

- Confidencialidad 

- Espacio pa haci keho, y caminda
apropia cuminsa un investigacion

- Responsabilidadnan di pashent

INTRODUCI UN PATIËNTENRAAD

Nos lo kier introduci un Patiëntenraad 
pa sigura cu e pashent por ricibi tur 
informacion y tambe haci keho den 
casonan caminda cos no a cana manera 
debe ser. 

Un instancia separa di AZV lo por prepara un 
analisis di e nivel di cuido, sugerencianan 
pa mehora y tambe investiga kehonan. 

INVENTARISACION DI PREMIE PA 
PENSIONADONAN

Nos tin un preocupacion tocante 
e contribuicion di un grupo di 
pensionadonan cu mester paga un premie 
halto na AZV di 10,5%. Nan tin cu contribui 
tanto e werknemersdeel como tambe e 
werkgeversdeel y esaki nos ta considera 
inhusto pa personanan bao di un cierto 
entrada. Nos lo kier haci un inventarisacion 
y identifica si lo ta posibel reduci parti di e 
contribucion.

ACREDITACION DI MEDICONAN

E meta di Accion21 ta pa facilita tur hoben 
Arubano practica nan carera incluyendo 
personanan cu a studia medicina den 
region. Pa logra esaki nos kier introduci un 
ARUBIG cu ta evalua e cualificacionnan 
di e individuo pa sigura un continuidad of 
mehoracion den cuido. Pa introduci esaki 
mester:

- Lanta un Instituto di Calidad, pa por
registra hobennan cu ta studiando of 
a studia den region cu kier eherce nan 
carera na Aruba

- E Instituto di Calidad lo traha hunto
cu otro pais den Reino y internacional 
pa bin cu normanan di best practices 
pa mehora e calidad di cuido medico y 
acreditacion

- Institui un comision pa investiga mas
posibilidad pa facilita acreditacion p.e. 
manera e examen MIR na Spanje

- Cera acuerdonan cu universidadnan
y facilidadnan local pa Arubanonan 
gradua den region por logra cualkier 
calificacion necesario localmente

Nos lo kier pasa un Landsbesluit cu ta regla 
cu banda di e registro BIG di Hulanda, 
Aruba ta reconoce hobennan medico cu 
a studia den otro sistemanan. Nos lo kier 
haci un inventarisacion ariba e siguiente 
ordenansanan:

- LANDSBESLUIT, di 13 april 2021
riba articulo 3, tweede lid, di e 
Landsverordening beroep in de 
gezondheidszorg (AB 2014 no. 73) 
Afkondigingsblad van Aruba 2021 no. 
67.

- LANDSBESLUIT, 13 april 2021 tot
wijziging LANDSBESLUIT  di dia 11 
augustus 2017 (AB 2017 no. 54) en (AB 
2014 no 73) 
Afkondigingsblad van Aruba 2021 no 
66

- LANDSVERORDENING di 15 december
2014. Afkondigingsblad van Aruba 2014 
no. 73

- LANDSBESLUIT, di 11 augustus 2017. 
Afkondigingsblad van Aruba 2017 no. 
54.

CUIDO PA ANCIANO

Expansion di AZV pa inclui cuido preventivo 
lo ta instrumental den mehora cuido pa 
nos grandinan. Den nos programa di Social 
y Labor nos ta detaya con nos kier percura 
un nivel minimo di cuido incluyendo p.e. 
limite ariba cuanto persona pa m2 den 
casnan di anciano.

Mester reduci e presion ariba eerste hulp 
door di ofrece cuido na cas y expande 

orario di atencion pa inclui despues di 
3:00pm y den weekend cual Wit Gele Kruis 
no ta cubri. 

Pensionando mester wordo exclui di 
cualkier recorte den cubrimento di remedi.

Gasto di cuido di anciano ta creciendo 
5% anualmente, esey ta mas cu nos 
crecemento economico, ta importante 
pa busca eficiencianan den e sistema 
incluyendo:

- cuido pa un anciano mester inicia na
cas y esey mester wordo mehora

- expansion di cuido na cas pa hospital
no keda pega cu hende cu mester 
bay cas pero pa falta di cuido ta keda 
interna

- na Aruba 1/3 di poblacion ta haña
dementia mientras na mundo ta 7%, 
mester evalua ki cambionan den nos 
estilo di bida por trece saneamento y 
reduci e incidencia local

- EPI mester yuda mehora cuido di
hendenan cu malesanan cronico

- Fortifica SABA su esfuersonan pa traha
cu HOH Academy y haci e shift di MBO 
4 pa HBO

- urgent care pa 65+ mester sosode na
cas 

- reconoce cu SABA ta ofrece un nivel di
cuido mas similar cu un hospital chikito 
y mester fondo stabiel 

- mihor cuido pa anciano cu limitacion 

- limita capacidad na casnan di anciano
chikito na p.e. 35 persona 

- mihor regularisacion di casnan di
anciano

IMSAN (INSTITUTO MEDICO SAN 
NICOLAS

Nos ta aplaudi e desaroyonan tumando 
lugar na ImSan cu ta e prome hospital 
na Aruba y un di poco den nos region cu 
ta na caminda pa ricibi acreditacion JCI. 
Nos ta kere cu e adicion di ImSan lo por 
complementa operacion na HOH den 
cierto area y competi cu HOH den otro. Ta 
importante pa AZV brinda e posibilidad pa 
pashent scohe nan hospital di preferencia 
caminda ta posibel. Nos kier mira e 
sistemanan digital di e dos hospitalnan 
wordo conecta pa comparti data y sigura 
cu no tin duplicacion di esfuerzo. 

INNOVACION

- Nos kier cuminsa pa cera acuerdo cu
universidadnan Hulandes pa estudio di 
medicina pa reserva un cierto cantidad 
di espacio pa Aruba mescos cu nan ta 
haci pa Curaçao 

- Nos kier introduci mas conscientisacion
ariba e importancia di alimentacion, 
cuminsando cu programanan na skol 
di nutricion

- Nos kier desaroya p.e. un diabetes
center pa pashentnan y usando 
tecnologia monitorea nan cuido propio

- Nos kier expande digitalisacion den
cuido medico y sigura cu e diferente 
sistemanan ta conecta y comunica cu 
otro

